
SIULEQUT 

EA´p siunertaraa Kalaallit Nunaanni eqqumiitsuliornikkut ingerlatsinerup 

siuarsarneqarnissaa, qularnaarlugulu innuttaasut neqeroorfigineqarnissaat 

eqqumiitsulianik siammasissunik aamma tamatigoortunik.  

Aningaasaliissutinik agguaasarneq eqqumiitsuliornermik sulianut aningaasanut inatsit 

aqqutigalugu, suliaapput EA´p siulersuisuisa suliai pingaarnerit.  

 

INATSISIT 

EA pilersinneqarpoq ingerlanneqarlunilu ukua aalajangersakkat tunngavigalugit: 

• Eqqumiitsuliornermik ingerlatsineq pillugu Inatsisartut inatsisaat nr. 11, 

ulloq 6. juni 2016-meersoq inatsisini tunngaviuvoq.  

• Kalaallit Nunaanni Eqqumiitsuliornermut Aningaasaateqarfik pillugu 

Namminersorlutik Oqartussat nalunaarutaat nr. 43, ulloq 13. august 

2021-meersoq.  

• Eqqumiitsuliornermik ingerlatsineq tamatuminngalu 

ingerlatitseqqiisarneq pillugit Namminersorlutik Oqartussat 

nalunaarutaat nr. 75, ulloq 21. december 2021-meersoq.  

• Ataqqinnilluni tunniuttakkat pillugit Namminersorlutik Oqartussat 

nalunaarutaat nr. 43 ulloq 1. november 2024 -meersoq. 

Qinnuteqaatinik nalilersuisarneq pisarpoq inatsisit aamma malittarisassat atuuttut 

tunngavigalugit.   

 

NALUNAARUT 

Siulersuisut 

EA-mi siulersuisut tallimanik ilaasortaqarput, tamarmik Kalaallit Nunaanni 

najugaqartut, aammalu Kultureqarnermut Naalakkersuisumit toqqarneqartut EPI-mit, 

Sulisitsisunit aamma Katuamit inassutigineqartut tunuliaqutaralugit.  

Siulersuisut ataatsimoorlutik sinniisuuffigissavaat piginnaasat 

eqqumiitsuliornermiittut, tapiissuteqartarnermik aaqqissuussinermiittut, kiisalu 

aningaasarsiornermi, aqutsisoqarnermi aamma inuussutissarsiornermiittut.  

Februari qaammat 2024 Julie Pars siulersuisuniit tunuarpoq, ukiut pingajuata qeqqa 

atuutereerluni. Siulersuisuni ilaasortamik nutaamik toqqaasoqareerneratigut 

Ujammiugaq Engell qinerneqarpoq Sulisitsisut sinnerlugit april 2024 -mi. 

Inissititserfiusumik ataatsimiinnermi Arnakkuluk Jo Kleist qinerneqarpoq siulittaasutut 

nutaatut. 2024-p naanerani siulersuisut ukunannga ilaasortaqarput (toqqarneqartunik 

2025-p naanissaanut atuuttumik).  

• Siulittaasoq: Arnakkuluk Jo Kleist 

• Siulittaasup tullia: Jacob Froberg 

• Siulersuisuni ilaasortaq: Hans Jukku Noahsen 

• Siulersuisuni ilaasortaq: Ane Marie Ottosen 

• Siulersuisuni ilaasortaq: Ujammiugaq Engell 

Siulersuisut 2024-mi arfineq marloriarlutik ataatsimiipput, aningaasaateqarfimmut 

qinnuteqaatinik suliaqarfiusunik, aammali suliassanik allanik suliaqarfiusunik.   

2024 aamma tassaavoq ukioq Eqqumiitsuliornermut Aningaasaateqarfik (EA) 

allatsimik nutaamik atorfinititsiviusoq. Inger Heilmann ukiup aallartinneraniit 

akisussaavoq ulluinnarni aningaasaateqarfimmik ingerlatsinermi. Ikaarsaarneq 

allaffissornikkut aaqqissuussinernut nutaanut aamma aningaasarsiornermi 

aaqqissuussinernut nutaanut aningaasaateqarfiup allattaanut 2024-p ingerlanerani 

suliaapput.  

 

Ingerlatsineq 

Ukioq 2024 aamma tassaasimavoq ineriartortitsiviusoq. Peqataasoqartarpoq 

aaqqissuussinerni assigiinngitsuni aamma ataatsimiinnerni, tusagassiorfitsigullu 

tutsiuttoqartarluni.  

2024-mi nittartakkakkut quppersagaq eqqumiitsuliornermut.gl kiisami 

naammassineqarpoq ilisaritinneqarlunilu.   

Apriili qaammat siulittaasoq Arnakkuluk Jo Kleist peqataavoq ammaanermi nunat 

tamalaat eqqumiitsuliornermi saqqummersitsineranni taaguuteqartumi internationale 

Kunstbiennalen Venedig-mi, kalaallip assilialiortartup Inuuteq Storch 

peqataaffigisaani (kalaallini siullersaalluni) suliassinneqarsimagami ataqqinartumik 

danskit saqqummersitsivianni Den Danske Pavillon-mi kisimiilluni 

saqqummersitsinissamut. 

Juni qaammat EA paasissutissiiviusumik oqallititsiviusumillu aaqqissuussivoq 

eqqumiitsuliornermik ingerlatsisunut assigiinngitsunut, augusti qaammat immikkut 

ilisimasalinnut tamanut,- toqqarneqarsimasunut imaluunniit toqqarneqaqqissimasut 

ukiuni marlunnut ataatsimiititsisoqarpoq. Taakkua tamarmik illugiillutik EA´p 

aaqqissuussaanera, siunertaa aamma ingerlanneqarnera paasineqarluaqqullugit.  

Augusti qaammat Naalakkersuisumik ataatsimeeqateqartoqarpoq kulturimut 

eqqumiitsuliiornermullu aningaasaliissutit pillugit, septemberilu qaammat 

ataatsimoortumik ataatsimiittoqarluni Naalakkersuisup, EPI´p, Filmiliortarfiup aamma 

quppersakkap film.gl-p akornanni filmiliornermi inatsit nutaaq pillugu.  

Novemberip aallartinnerani siulersuisuni siulittaasoq Arnakkuluk Jo Kleist, 

peqataavoq Aningaasaateqarfik sinnerlugu oqalliseqatigiittuni Montreal -imi Inuit art 

symposium-mi.  Tassani naapipput inuit amerlasuut, ingammik inuit, eqqumiitsuliortut 

aamma inuit eqqumiitsuliornermik ingerlataqartut isumasioqatigiillutik issittumi inuit 

eqqumiitsuliornerat pillugu.  

November qaammat inaarutaasumik aalajangerneqarpoq EA´p suliassaq 

Naalakkersuisuneersoq tigussagaa, Ataqqinnilluni tunniuttakkat, Kalaallit Nunaanni 

eqqumiitsuliortunik sisamanik nersornaasiisarneq pillugu.  

 

Ineriartorneq 

EA pilersinneqarneraniilli kissaataasimavoq digitaliusumik qinnuteqarnermi 

atortorissaarummik pilersitsinissaq, piuminarnerulersitsisussamik 

pitsaanerulersitsisussamillu qinnuteqartarnermik Eqqumiitsuliornermut 

Aningaasaateqarfimmut. 2024-p aallartinneraniit oqaloqatigiittoqarpoq periarfissat 

assigiinngitsut pillugit, neqeroortitsisoqarsinnaanera digitaliusumik suliassanik 

aaqqissuussissutiliortartunut assigiinngitsunut, misissuinerit aamma 

isumaliutersornerit kingornagut Link Factory neqeroortitsisussatut toqqarneqarpoq. 

2024-p ukiaaniilli suliat ineriartortitsinermiittut pilersitsiniarluni digitaliusumik 

qinnuteqartitsissummik aamma qinnuteqaatinik suliaqassummik ingerlanneqarpoq. 

Pilersaarutaavoq aaqqissuussinerup 2025-mi atorneqalernissaa.  

Aningaasaateqarfik tamatuma saniatigut ingerlaavartumik pitsaanerusumik 

attaveqaasersorniarpoq siunnersortinut qinnuteqartunut siunnersuisarnermik.  

EA´p aallartissimavaa misissuineq aningaasaateqarfiup allattoqarfianik 

nuussisoqarsinnaanersoq Namminersorlutik Oqartussat avataannut, kisiannili 

suliassanik allanik aallussinermik pissuteqartumik, assersuutigalugu iluarsaassineq, 

ineriartortitsineq sulianik aaqqissuussinermik, aamma ataqqinnilluni tunniuttakkat 

tiguneratigut piffissaasuaneq piuvoq. Tamatuma saniatigut piffissami matumani 

naammattunik aningaasaateqartoqanngilaq pilersitsinissamut ingerlatsinissamullu 

avataani allaffeqarnermut, maanna ingerlatsinermut aningaasaliissutit 1.1.mio.kr.-it 

iluanni.  

 

ANINGAASAQARNEQ 

EA ukiumoortunik nunatta karsianiit tapiiffigineqartarpoq, soorluttaaq suliffeqarfiit 

assigisaallu periarfissaqartut aningaasaateqarfimmut tapiissuteqarnissamut.  

EA´p sulinera aningaasalersorneqarpoq aningaasanut inatsisikkut ukiumoortunik 

tapiissutitsigut aningaasanut inatsimmi kontumiit 40.95.01 Tapiissutit allat 

eqqumiitsuliornermut kulturimullu aqqutigalugit (Tapiissutinik aningaasaliissutit).  

Aningaasanut inatsimmut ukiumi 2024-mi taamaasilluni Namminersorlutik 

Oqartussaniit aningaasaliissuteqartoqarpoq 10.809.001kr.-nik, taakkunanngalu 

1.100.000kr.-it Aningaasaateqarfiup ingerlanneqarneranut aningaasaliissutaapput, 

kiisalu aningaasat ukiuanni 2024-mi Ataqqinaammik nersornaasiissutissanut 

1.000.000kr.-nik aningaasaliisoqarluni, tassani ingerlatsinermut 95.000kr.-it, kisianni 

taakkua aatsaat atortinneqalissapput 2025-miit.  

Suliniutinut tapiissutit qinnuteqartunut 119-nut aningaasaliissutigineqarput, katillugit 

5.684.775kr.-nik. Aningaasaliisoqarpoq 4.238.000kr.-nik sulinissamut tapiissutinut 

qinnuteqartunut 41-nut. Oqaatigineqassaaq sulinissamut tapiissutit ilaat aatsaat 2025 

-mi akilerneqartussaammata.  

Taamaasilluni Aningaasaateqarfimmiit 2024-mi aningaasaliissuteqartoqarpoq 

katillugit 9.922.775kr.-nik.  

Suliniutinut tapiissutit saniatigut aamma sulinissamut tapiissutit saniaigut EA´p 2024-

mi aningaasartuutigai katillugit 2.123.842kr.-it ingerlatsinermut. Taakkualu 

atorneqarput siulersuisut aamma immikkut ilisimasallit honoraarisiaannut, suliassanik 

aaqqissuussinermut atortorissaarutinut, allaffissornermut, angalanermut 

aningaasartuutinut nutserinermut, AMA-mut aamma akileraarutinut A-nut.  

Ukiup inernerai sinneqartoorutit 1.152.684kr.-it ingerlatsinermi, pissutigalugu 

ingerlatsinermut atuinikinneruneq, allaffeqarfissanik attartornissamik kinguartitsineq, 

kiisalu akissarsiat akiligassat, Akileraarutit A-t, AMA aamma sulinissanut tapiissutit 

akiligassaasut.   

  

QINNUTEQAATIT AAMMA ANINGAASALIISSUTIT 

Tapiissutinik assigiinngitsunik marlunnik qinnuteqartoqarsinnaavoq EA-miit: 

Suliniutinut tapiissutit aamma sulinissamut tapiissutit.  

Suliniutinut tapiissutitut paasineqartarput ingerlatsinermut aalajangersimasunut 

tapiissutit aalajangersimasumik siunertalinnut aamma naammassiffissalinnut.  

Sulinissamut tapiissutit paasineqartarput tapiissutit suliassanut imaluunniit 

eqqumiitsuliornikkut ingerlaatsimut.  

Aningaasaateqarfimmut qinnuteqartoqarsinnaavoq ukiumut sisamariarluni, piffissallu 

qinnuteqarfiusinnaasut tassaapput:  

1. februar, 1. maj, 1. august, 1. november.  

Eqqumiitsuliornikkut immikkoortut assigiinngitsut qinnuteqaatigineqarsinnaasut 

ukuupput:  

• Illussanik titartaasarneq 

• Assilissanik eqqumiitsuliorneq 

• Filmiliorneq 

• Assassukkanik eqqumiitsuliat ilusilersuinerlu 

• Atuakkiorneq 

• Nipilersorneq 

• Isiginnaartitsineq 

Nalilersuinernik ingerlatsisoqartarpoq immikkut ilisimasallit tungaanniit 

eqqumiitsuliornikkut immikkoortut pineqartut arfineq marluk iluanni, siulersuisullu 

immikkut ilisimasalinnik taakkualu sinniisussaannik toqqaasarput.  

Immikkut ilisimasallit qinnuteqaatit nalilersoreeraangatigit, taakkua suliaat 

allattoqarfimmut tunniunneqartarput, allattoqarfiullu qinnuteqaatit kingornagut 

siulersuisuni ataatsimiinnissanut piareersartarpai.  

EA´p siulersuisui tamatuma kingornagut qinnuteqaatit pillugit ataatsimiittarput. 

Immikkut ilisimasallit inassutaat tunuliaqutaralugit siulersuisut inaarutaasumik 

aalajangiisarput, qinnuteqaat tapiiffigineqassanersoq imaluunniit 

itigartinneqassanersoq pillugu.  

 

Agguaaneq 2024 

EA´p allattoqarfiata 2024-mi katillugit tigusimavai qinnuteqaatit 181-it, qinnuteqaatillu 

kingornagut immikkut ilisimasalinnit nalilersuivigineqarsimapput, eqqumiitsuliornermi 

immikkoortuni pineqartuni.  

EA´p siulersuisuisa tigusimavaat qinnuteqaatit 181-it, taakkunanngalu qinnuteqartut 

119-it tapiiffigineqarsimallutik.  

- Tigusisoqarpoq qinnuteqaatinik 118-nik Suliniutinut tapiissutinut, 78-lu 

tapiissutisillutik.  

- Qinnuteqartoq ataaseq tunuartitsivoq. 

- Tigusaqartoqarpoq qinnuteqaatinik 63-nik sulinissamut tapiissutinut, 41-rut 

tapiiffigineqarput.  

 

Uani ataani takuneqarsinnaapput diagrammit qinnuteqartunut aamma 2024-mi 

aningaasaliissutinut: 

Eqqumiitsulioriaatsit agguataarneri 

 

Qinnuteqartoqarput 118 -inik Suliniutinut tapiissutinik, 78 -it tapiiffigineqarput, ataseq 

qinnuteqaamminik tunuartitsivoq. 

Qinnuteqartoqarpoq 63-nik eqqumiitsuliornermik suliaqarnissamut tapiissutinik, 

taakkunannga 41-rut tapiiffigineqarput.   

 

Kommuunikkarlugit agguataarneri 

2024-mi kommuuninit tamaniit Kalaallit Nunaanni qinnuteqartoqarsimavoq, 

matumalu ataani diagrammimi qinnuteqartut tapiissutisisut takuneqarsinnaapput.  

Kommunini innuttaasut tamarmik:   

Kommunit 

Innuttaasut 

amerlassusaat 

Avannaata Kommunia     11.013 

Kommune Qeqertalik       5.941 

Qeqqata Kommunia       9.145  

Kommuneqarfik Sermersooq     24.443 

Kommune Kujalleq       6.117  

Uannga: Kalaallit Nunaanni kisitsisinik naatsorsueqqissaartarfik 

Qinnuteqartut aamma tapiiffigineqartut suiaassusaat 

Suiaassutsit tigusisuni aamma qinnuteqaatini akuerineqartuni, kiisalu suliffeqarfiit 

qinnuteqarsimasut uani ataani takuneqarsinnaapput.  

 

 

 

 

 

Ukioqatigiiaartumik agguataarneri 

Suliniutinnut tapiissutinut aammalu sulinissamut tapiissutinut qinnuteqaatit 

tiguneqartut aammalu qinnuteqaatit tapiiffigeneqartut, takusassianngukkat 

qinnuteqartuut ukioqatigiiaartumik agguataarneri: 

Tapiissutinik tunineqartut killiffiat:  

Siusinnerusukkut, nutaat aamma itigartitat 

Nutaat aamma siusinnerusukkut tapiissutisisut aningaasaateqarfimmiit, kiisalu nutaat 

aamma siusinnerusukkut aningaasaateqarfimmit itigartinneqarsimasut.  

